
Հավելված N 1

ՀՀ կառավարության 2011 թվականի
____________ -ի N ____ -Ն որոշման
Կ Ա Ր Գ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԱՇՏՊԱՆՈՒԹՅԱՆ ՆԱԽԱՐԱՐՈՒԹՅԱՆ ՀԱՄԱԿԱՐԳՈՒՄ ՊԱՐԵՆԱՅԻՆ  ԱՊԱՀՈՎՄԱՆ
1. Սույն կարգով սահմանվում են Հայաստանի Հանրապետության պաշտպանության նախարարության համակարգում պարենային ապահովման հետ կապված հարաբերութունները:

2. Պարենային ապահովման չափաքանակներով սահմանված սննդամթերքի տրամադրման համար անհրաժեշտ ֆինանսական միջոցները հատկացվում են Հայաստանի Հանրապետության պետական բյուջեի միջոցների հաշվին:

3. Պարտադիր ժամկետային զինծառայողները, ռազմաուսումնական հաստատությունների կուրսանտները, ռազմամարզական վարժարանների սաները, ուսումնական հավաքների կանչված բարձրագույն ուսումնական հաստատությունների զինվորական պատրաստություն անցնող ուսանողները, անհատական կարգով կամ զինվորական ջոկերով (ստորաբաժանումներով) ժամանակավորապես այլ զորամասեր ժամանելու դեպքում սննդով ապահովվում են տվյալ զորամասի շարքային կազմի պարտադիր ժամկետային զինծառայողների համար նախատեսված չափաքանակներով:

4. Հայաստանի Հանրապետության պաշտպանության նախարարության համակարգի գերատեսչական պահպանության աշխատակիցներն ապահովվում են սննդամթերքով՝ ըստ Հայաստանի Հանրապետության պաշտպանության նախարարության համակարգի զինծառայողների սննդի օրական չափաքանակների:

5. Ռազմաուսումնական հաստատությունների կուրսանտներն,  ուսումնառության  ամբողջ ընթացքում (մինչև արձակման օրը ներառյալ) ապահովվում են անվճար սննդով:

6. Սպայական կոչում չունեցող, սակայն պահեստազորի սպայական կազմում հաշվառված զինապարտները զորամասերում հավաքների ժամանակ պարենային ապահովվում ստանում են սպայական կազմի զինծառայողների համար նախատեսված չափաքանակով:

7. Հայաստանի Հանրապետության պաշտպանության նախարարության համակարգի` անմիջականորեն սահմանում ծառայություն անցնող կամ օդանավակայաններում, փորձադաշտերում, տեխնիկական և մեքենաթռիչքային կայաններում մշտապես աշխատող շարքային կազմերի պայմանագրային զինծառայողներն ու քաղաքացիական անձնակազմն իրենց հասանելիք օրապահիկներն ստանում են զորամասերի ճաշարաններում պատրաստի ճաշատեսակների տեսքով, կամ նման հնարավորության բացակայության դեպքում` բնամթերքով (առձեռն), իսկ սպաներն ու ենթասպաները՝ Հայաստանի Հանրապետության պաշտպանության նախարարի կողմից սահմանված կարգով:

8. Շարքային կազմի պարտադիր ժամկետային զինծառայողները պարենային բավարարում ստանում են զորամասերի ճաշարաններում:

9. Տարբեր չափաքանակներով սննդամթերք ստացող զորամասերի և ստորաբաժանումների զինծառայողները սննդով ապահովվում են մեկ ընդհանուր չափաքանակով, եթե նրանց տեղաբաշխման պայմանների կամ առաջադրանքի կատարման պատճառով սննդի առանձնացված պատրաստումը հնարավոր չէ: Սպայական և ենթասպայական պաշտոններին նշանակված ավագները (պարտադիր ժամկետային զինծառայողներ) սննդով ապահովվում են տվյալ զորամասի շարքային կազմի պարտադիր ժամկետային զինծառայողների պարենային օրապահիկների չափաքանակներով:

10. Հայաստանի Հանրապետության զինված ուժերում պարենային ապահովում ստացող անձինք, բացառությամբ սույն կարգով նախատեսված դեպքերի, իրավունք ունեն օրական ստանալու միայն իրենց հասանելիք մեկ պարենային չափաքանակը:

11. Հայաստանի Հանրապետության պետական բյուջեի միջոցների հաշվին  լրիվ անվճար ուղեգրերով Հայաստանի Հանրապետության պաշտպանության նախարարության առողջարաններում բուժվող կամ հանգստյան տներում գտնվող սպայական և ենթասպայական կազմերի զինծառայողներին, շարքային կազմի պարտադիր և պայմանագրային ծառայողներին, ինչպես նաև քաղաքացիական անձնակազմին, որոնք ունեն պետական բյուջեի միջոցների հաշվին պարենային օրապահիկ ստանալու (սնվելու) իրավունք, ծառայության վայրում օրապահիկ չի հատկացվում: Ռազմաբժշկական հիմնարկներում, առողջարաններում և հանգստյան տներում նրանց պարենային ապահովումը կատարվում է պարենային վկայականների հիման վրա՝ համաձայն Ձև 1-ի: Պարենային վկայականները տրվում է համապատասխան զորամասի կողմից ռազմաբժշկական հիմնարկի կամ հանգստյան տան պահանջով:

12. Թույլատրվում է 190 սմ և ավելի բարձր հասակ ունեցող զինծառայողներին հատկացնել լրացուցիչ սնունդ` նրանց համար նախատեսված չափաքանակների կիսով չափ: Սննդի հավելումը նշանակվում է զորամասի հրամանատարի հրամանով, կայազորային ռազմաբժշկական  հանձնաժողովի եզրակացության  հիման վրա:

13. Հայաստանի Հանրապետության զինված ուժերի զորամասերում ու ստորաբաժանումներում ռազմաուսումնական հաստատությունների կուրսանտները գործնական  պարապմունքների և ստաժավորման ժամանակ սնվում են սննդի այն չափաքանակներով, որոնցով ապահովվում է տվյալ զորամասի  (ստորաբաժանման) անձնակազմը:

14.  Հայաստանի Հանրապետության պաշտպանության նախարարության համակարգի սպայական, ենթասպայական և շարքային կազմերի պայմանագրային զինծառայողների լրացուցիչ վճարովի սնունդը կազմակերպվում է նման ցանկություն հայտնած զինծառայողների զեկուցագրերի հիման վրա (նշելով, թե քանի անգամ և ամսվա որ օրերին են սնվել ցանկանում)` ՀՀ պաշտպանության նախարարի կողմից սահմանված կարգով:

15. Թույլատրվում է դիետիկ սնունդ կազմակերպել սպայական, ենթասպայական և շարքային կազմերի պայմանագրային զինծառայողների համար համապատասխան զորամասի բժշկական ծառայության պետի եզրակացության հիման վրա:
